KABANATA IV: ISKOLARSIP AT PAGLALAKBAY-DAGAT





Kahit maraming balakid sa pagprapraktis ng abogasya. Sa tulong ng Maykapal, nagpursige pa si Cecilio.  Nakakuha siya ng ilang retainers  sa kanyang mga kamag-anak na mangangalakal tulad ng Corona Bazaar, Corona Supplies, Custom-built Hollow Blocks at iba pa.  Bukod dito, naging kliyente din niya ang mga kaibigang tsinoy ng aking abogadong ama.  Nagsimula din siyang magturo ng batas sa Unibersidad ng Santo Tomas.  


Noong buwan ng Agosto, 1957, kinausap si Cecilio ni Dean Ramon Oben ng UST na kararating pa lamang mula sa Estados Unidos kung saan siya nakipagkasunduan sa ilang opisyales ng University of Michigan. Naatasan siyang  pumili ng ilang magaling na abogadong Pilipino upang makapag-aral ng graduwadong kurso sa Batas sa pamamagitan ng De Witt iskolarsip.  


Napangalanang DeWitt ang iskolarsip para sa araling gradwado ng piling abogado.  Si DeWitt ay isang Amerikanong abogado na nagtatag ng bupeteng De Witt, Perkins at Ponce Enrile dito sa Pilipinas.  Naging matagumpay ang kanyang pag-aabogado dito sa ating bansa.  Bago siya yumao, nag-iwan siya ng isang pondo para sa iskolarsip na igagawad sa ilang matalinong abogadong Pilipino.  Kaagad na pinag-aplay ng naturang dekano si Cecilio. Napili naman si Cecilio bilang unang tumanggap ng nasabing iskolarsip.  Ang lahat ng ito ay nangyari noong buong buwan ng Agosto, taong 1957.  Kaagad itinakda ang kanyang pag-alis sa ika-12 ng Setyembre.


Magkahalong katuwaan at kalungkutan ang aming naramdaman.  Katuwaan dahil sa pambihirang karangalan at kalungkutan dahil sa nagbabadyang paghihiwalay namin kahit pansamantala lamang.


Upang ipahiwatig ang aming tunay na pagmamahalan, naisipan ni Cecilio na magkaroon kami ng kanonikong pagtitipan (Canonical engagement). Kayat noong ika-5 ng Setyembre, kaming dalawa’y nagtungo sa parokya ng Our Lady of Loreto sa Sampaloc.  Sa harap ang kura paroko at ilang tauhan niya, kami ay nagpirmahan na mula sa araw na iyon, ang aming pagiging magkatipan ay pagtitibayin at babasbasan ng Diyos at ng Simbahang Katoliko.


Mahigit na isang daang sulat ang naipadala niya sa akin sa loob ng isang taon niyang pag-aaral sa Ann Arbor, Michigan.  Nang ang eroplanong sinasakyan niya ay pansamantalang humimpil sa Wake Islands, nakatanggap ako ng postcard na nagsasabing:


“Ako ay namamanglaw dahil lagi kitang nasasaisip.  Huwag mong masyadong damdamin ang aking paglisan dahil ito ay para din sa ating kabutihan.”


Nang dumating sila sa Honolulu upang magkaroon ng pagsusuri sa Kostoms, nagpadala siyang muli ng postcard na nagsasabing:


“Ang musikang ‘autumn leaves’ ay tinutugtog dito at napapaluha ako dahil naalaala kita.”


Masaya at kapaki-pakinabang ang pag-aaral ni Cecilio sa Michigan. Marami siyang naging kaibigan dito.  Nanirahan siya sa isang bahay sa 402 East Jefferson St., sa Ann Arbor na pag-aari ng isang mag-asawang Amerikano.  Laging siyang nasa aklatan ng unibersidad upang magsaliksik sa kanyang pinagdadalubhasaang batas politikal.  Ang aming pagsusulatan ay nakapagbibigay ng kaligayahan sa aming dalawa.  Isa sa mga sulat niya ay:


“Salamat sa iyong mga sulat, ang iyong pag-darasal at pagmamahal. Ito ay nagbibigay ng isang malalim na pakiramdam na nanggagaling sa kaibuturan ng aking puso tulad ng malinis na tubig na dumadaloy sa isang bukal na nagdudulot ng walang hanggang kaligayahan sa panahon ng kalungkutan.”


Halos tatlong beses sa isang linggo kung dumating ang mga sulat ni Cecilio sa akin.  Lahat ng kanyang pinagkaka-abalahan sa unibersidad ay kanyang isinusulat sa akin.   Ang mga ito ay pinakaingat-ingatan ko at aking itinago sa isang magandang kahon at binubuklat ko lamang sa mga sandali ng kalungkutan.  Sa isang liham niya, ganito ang kanyang isinulat:


“Sana ay mahugot ko ang mga sandali, oras at araw upang tayo ay magkita na. Lagi akong nagsisimba at nagkukumunyon. Nakakaramdam ako ng kaluwagan ng kalooban. Kung ako ay nalulumbay, nagdarasal ako kay Kristo upang madali kong dalhin ang mga pasanin ng buhay.”


Noong buwan ng Nobyembre 1957, dinapuan siya ng isang matinding trangkaso na tinawag na Asian Flu. May mga 700,000 Amerikano ang dinapuan ng epidemyang ito noong 1957 hanggang 1958.  Nahirapan si Cecilio dahil noong panahong iyon, nag-iisa lamang siya sa kanyang silid.  Ilang araw din siyang hindi kumakain ng mabuti.  Halos gumapang siya papuntang kusina kung saan naroon ang banyera.  Gatas at mga katas ng prutas lamang ang kanyang iniinom.  Hindi na niya inabala pa ang mag-asawang kasera niya sapagkat sila ay matanda na.  Malungkot ang pasko, bagong taon at aming mga kaarawan dahil malayo kami sa isa’t isa.  Sa kanyang sulat, ito ang kanyang binanggit:


“Kahit malayo ka sa akin sa paskong ito, sana ay hindi mo isipin ang agwat ng ating pagkakalayo dahil tayo ay pinag-iisa ng pag-ibig.  Kahit malayo, ang ating pag-ibig ay yumayabong at pinupuno ito ng pananalig at pag-asa.”


Dahil sa laging may direksyon ang kanyang buhay, natamo ni Cecilio ang kanyang pangarap na magkaroon ng magandang kinabukasan.  Pinagbuti niya ang kanyang pag-aaral habang nasa Estados Unidos. 


Noong unang semestre, ang kanyang mga asignatura ay Business Association I, Survey of Anglo-American Law, Survey of American Law, Constitutional Law, Legal Education at Comparative Business Association.


Noong pangalawang semester, nagpatala siya sa mga asignaturang Theories of Public Law, Business Association II, Corporate Reorganization, Jurisprudence, Municipal Corporation, Taxation I at Legal Writing.


Mataas ang mga natamong marka ni Cecilio. Ang isinulat niyang tisis ay pinamagatan niyang The Legal Position of Private Schools in the Philippines.  


Sa kanyang sulat sa akin, ito ang kanyang sinabi:


“Hindi ko gustong pag-usapan kung gaano kagaling ang mga nakuha kong grado dahil baka ito ay labag sa patakaran ng pagpapakumbaba.  Ngunit tayo naman ay hindi magkaiba at magkasalo sa kahirapan, kalungkutan at kaligayahan.”


Tinapos niya ng dalawang semestre ang Master of Laws.


May mga nag-aalok kay Cecilio na tapusin ang digring Doktor sa Batas ngunit hindi na niya ito tinanggap dahil sa pangako niya sa aking babalik siya kaagad, pagkaraan ng isang taon.


Nakaipon si Cecilio ng kaunting salapi mula sa iskolarsip na ipinagkaloob sa kanya.  Naisipan niyang gamitin ito sa paglalakbay dagat. Bago siya nagbiyahe papuntang Europa, nagtungo muna siya sa Nueba York at doon dinalaw ang dalawang kapatid niya sa ama na sina Soma at si Aurora, parehong nagtratrabaho bilang nars sa mga ospital sa Nueba York.  Ipinasyal nila si Cecilio at ang kanilang kaibigan na si Edelberto Dagot, (naging pangulo ng Philippine Normal University) sa ibat ibang lugar doon. Nakapanood din siya ng mga dula sa Broadway.  


Makaraan ang isang linggo, nagtungo naman si Cecilio sa Inglatera, sakay ng SS United States.  Dumating siya rito noong ika-13 ng Hunyo, 1958.  Sumama siya sa grupo ng mga turista at masaya niyang nilibot ang iba’t ibang makasaysayang lugar na nagpapatotoo ng mayamang kultura ng bansang ito.


Dumating siya sa kabigha-bighaning Paris, Pransya noong ika-22 ng Hunyo. Hindi niya pinalampas ang pagbisita sa mahimalang Groto sa Lourdes at dito lumawig ang kanyang pagmamahal sa Birheng Maria.


Ginaganap ang International Exposition sa Brussels nang siya’y dumating doon noong ika-29 ng Hunyo.  Nakilala niya ang isang magandang dilag na nagngangalang Bernadette.  Siya’y naging tourist guide ni Cecilio habang siya’y nasa Brussels.  


Naakit ang dalaga kay Cecilio at inimbita siya nito sa kanilang tahanan, di kalayuan sa Brussels.  At kahit na nakauwi na si Cecilio sa Maynila, sinusulatan pa rin siya ni Bernadette. May pinapunta rin siyang ilang paring Katoliko na taga-Belgium na nakadestino dito sa Pilipinas, upang kilalanin ang napupusuan niyang si Cecilio.  Kahit na labis na naakit ang huli sa magandang dilag, higit na binigyan niya ng halaga ang aming pagmamahalan. Inihinto na niya ang pakikipagsulatan kay Bernadette. 


Mula sa Brussels, si Cecilio ay nagtungo sa Italya, ang huling bansang kanyang binisita,.  Naibigan niya ang Roma, lalo na ang Batikano.  Tinahak niya ang magaganda’t makasaysayang lugar dito.


Umuwi na siya sa Maynila noong ika-15 ng Hulyo. Hindi niya ako pinasabihan sa kanyang pagdating. Noong umagang iyon, nakarinig na lang ako ng isang pamilyar na tinig na kausap ng aking mga ka-anak sa unang palapag ng aming tahanan.  Napatakbo akong pababa nang ako ay tawagin nila.  Labis kaming naligayahan sa muli naming pagkikita.


Pagkatapos ko ng aking batsilyer, natanggap akong magturo sa Kolehiyo ng Edukasyon at Kolehiyo ng Agham sa Unibersidad ng Santo Tomas.  Sa awa ng Poong Maykapal, nasa mahusay na estado na ako sa aking napiling propesyon.  Patuloy din ako sa pag-aaral patungong Master sa Sining.  


Tulad ng ilan kong kasamahan sa pagtuturo, ako ay naengayong magprisinta sa ibat ibang kolehiyo sa Estados Unidos upang makapagtapos ng graduwadong kurso.  Noong Hulyo ng 1960, ako ay nagkapalad matanggap sa University of Fordham sa Nuweba York at nabigyan ng iskolarsip ng Catholic Charities sa Brooklyn, Nueba York.  Dalawang taong pag-aaral at dalawang taong pagtatrabaho ang ibinigay na opsyon sa akin, kasama sa kanilang alok ang pagiging imigrante pagkaraan ng apat na taon at ang malaking posibilidad na maging mamamayang Amerikano. 


Ito ay isang magandang pagkakataonng makapagdalubhasa sa larangan ng Social Work ng walang guguguling salapi. Masayang tinanggap ito ng aking ama at binigyan ako kaagad ng salaping pambili ng tiket sa eroplano.


Nang ipinaalam ko ito kay Cecilio, sumama ang loob niya. Anim na taon na kaming magkasintahan at siya ay naiinip na sa paghihintay. Pagkaraan ng isang masinsinang pag-uusap, napagkasunduan namin ang aming pag-iisang dibdib.  


Hindi ko na tinanggap ang magandang pagkakataong ito. Hindi naman ako nagsisi.  Ipinangako ko na lang sa sarili na ako’y mag-aaral pa rin ng graduwadong kurso ngunit dito sa ating bansa. Pinangatawanan ko naman ang pagpapasiyang ito dahil natapos ko ang aking Master’s digri pati na ang pagkadoktorado sa UST. 


Kabanata IV





Ayon sa Iyong Kalooban

